
Tuzla, maj 2025. godine 

STATUT 

Udruženja mladih „Link“ 



 

Na osnovu člana 12. Zakona o udruženjima i fondacijama („Službene novine Federacije 

BiH“, broj: 45/02) i člana 31. Zakona o mladima Federacije Bosne i Hercegovine („Službene 

novine Federacije BiH“, broj: 36/10), Skupština Udruženja mladih „Link“ u osnivanju, na 

sjednici održanoj dana 28. maja 2025. godine, donosi: 

STATUT 

Udruženja mladih „Link“ 

Član 1. 

(Predmet) 

Ovim Statutom uređuju se: naziv i sjedište Udruženja, ciljevi i djelatnost, zastupanje i 

predstavljanje, organi Udruženja i njihove ovlasti, način imenovanja i opoziva, trajanje 

mandata, kvorum i pravila glasanja, način sazivanja skupštine, oblik i sadržaj pečata Udruženja, 

sticanje i raspolaganje imovinom, način donošenja finansijskog izvještaja i izvještaja o radu, 

postupak za donošenje Statuta, izmjena i dopuna Statuta i drugih općih akata Udruženja, uslovi 

i način učlanjenja, prestanak članstva, kao i prava i obaveze članova Udruženja, javnost rada i 

druga pitanja od značaja za rad i funkcionisanje Udruženja.  

Član 2. 

(Rodna neutralnost) 

Izrazi koji se koriste u ovom Statutu, bez obzira jesu li korišteni u muškom ili ženskom 

rodu, obuhvataju na jednak način i muški i ženski rod. 

Član 3. 

(Naziv i sjedište Udruženja) 

(1) Puni naziv Udruženja je: Udruženje mladih „Link“. 

(2) Skraćeni naziv Udruženja je: UM LINK. 

(3) Sjedište Udruženja je u Tuzli, u ulici Dragiše Trifkovića broj 2. 

(4) Udruženje ima svojstvo pravnog lica i djeluje na području Tuzlanskog kantona. 

Član 4. 

(Oblik i sadržaj pečata) 

(1) Udruženje mladih „Link“ (u daljem tekstu: Udruženje) ima pečat. 



 

(2) Pečat Udruženja je okruglog oblika, promjera 30 milimetara, u mokroj izvedbi. Tekst 

pečata je ispisan na gornjoj strani pečata koncentričnim krugom oko znaka Udruženja i 

latiničnim tekstom glasi „UDRUŽENJE MLADIH “LINK“ “. Istim koncentričnim krugom na 

dnu pečata je ispisano latiničnim pismom „–  TUZLA  –“. Ispred i iza teksa se nalazi puni 

koncentrčni krug. 

Član 5. 

(Oblik i sadržaj znaka) 

(1) Udruženje ima znak. 

(2) Znak Udruženja se sastoji od grafičkih elemenata i natpisa, izvedenih u plavoj boji. 

Grafički dio čine dva elementa oblika polovice horizontalne kapsule, postavljena jedan 

nasuprot drugom sa centralnim razmakom, te dva kruga pozicionirana iznad navedenih 

elemenata. U centralnom prostoru, formiranom između elemenata je stilizirano, fontom „Link 

Parties“, ispisan naziv „Link“. Sve navedeno čini jedinstvenu vizuelnu cjelinu znaka. 

(3) Za posebne namjene, poput štampe, upotrebe na specifičnim materijalima, ili u 

situacijama kada primarna boja nije prikladna ili dovoljno vidljiva, dozvoljeno je korištenje 

znaka Udruženja u drugim bojama i nijansama, uključujući i ahromatske boje, a u skladu sa 

općim aktima Udruženja. 

(4) Upravni odbor Udruženja je nadležan donijeti poseban pravilnik kojim se detaljnije 

uređuje način korištenja znaka Udruženja. 

Član 6. 

(Zastupanje i predstavljanje Udruženja) 

Udruženje predstavlja i zastupa Predsjednik Udruženja. 



 

Član 7. 

(Ciljevi i djelatnost Udruženja) 

Osnovna djelatnost i ciljevi Udruženja su: 

a) jačanje uključenosti mladih u društveni i politički život lokalne zajednice; 
b) promovisanje rada s mladima i djecom i omladinskog rada, u skladu sa zakonom; 
c) zalaganje za razvoj inovativnosti i kreativnosti mladih i organizovanje literarnih, 

likovnih i audio-vizuelnih aktivnosti djece i mladih, u skladu sa zakonom; 
d) zalaganje za širenje ideje omladinskog aktivizma, volonterizma i filantropije i 

pokretanje volonterskih aktivnosti; 
e) pružanje podrške i organizacija projekata, u domenu kulture, kulturno-umjetničkog 

stvaralaštva i sporta, koji uključuju mlade;  
f) organizovanje i provođenje akcionizma i projekata, u domenu zaštite zdravlja mladih, 

prevenciji ovisnosti mladih i povećanja stepena socijalne zaštite; 
g) organizovanje i provođenje projekata zaštite prirode i zdrave čovjekove okoline, u 

cilju apliciranja principa održivog razvoja i podizanja svijesti građana, u skladu sa zakonom; 
h) organizovanje turističkih, zabavnih i sportskih manifestacija, za mlade u lokalnoj 

zajednici, kojima se teži promocija ciljeva Udruženja; 
i) zalaganje za zaštitu prava mladih koji pripadaju nacionalnim manjinama i 

marginaliziranim skupinama u društvu; 
j) zalaganje za razvoj školstva i prava na obrazovanje, u skladu sa zakonom; 
k) zalaganje za zaštitu nacionalnih spomenika i narodnih običaja, kroz uključenost 

mladih u aktivnosti promocije očuvanja kulturne baštine, u skladu sa zakonom; 
l) zalaganje za ostvarivanje ljudskih prava, sloboda i ostalih prava mladih, uključujući 

prava djevojčica, djevojaka i žena kroz borbu protiv predrasuda i svih oblika diskriminacije; 
m) popularizacija i širenje svijesti o značaju rada sa mladima i pristupa prema mladima, 

u skladu sa zakonom;  
n) podrška razvoju međugeneracijske saradnje kroz uključivanje mladih u programe 

pomoći starijim i nemoćnim osobama; 
o) organizovanje i provođenje projekata, u domenu razvoja poduzetništva i 

poduzetničkih ideja mladih i pružanje podrške zapošljavanju i samozapošljavanju mladih, u 
skladu sa zakonom; 

p) promocija mira, tolerancije i dobrih međususjedskih i međuljudskih odnosa, u skladu 
sa zakonom; 

Član 8. 

(Misija i vizija) 

(1) Udruženje je omladinska, nevladina i neprofitna organizacija koja okuplja mlade s 

ciljem jačanja uloge mladih u društvenom, političkom i kulturnom životu zajednice. Kroz 

edukaciju, kreativne projekte, aktivizam, podršku marginaliziranim skupinama, podršku 

zdravlju mladih, podršku održivom razvoju i ekologiji, Udruženje djeluje na stvaranju 

pravednijeg i solidarnijeg društva. 



 

(2) Misija Udruženja je osnaživanje mladih za aktivno učešće u društvu, podsticanje 

njihovog kreativnog i aktivističkog angažmana, te pružanje podrške u obrazovanju, 

zapošljavanju i zaštiti prava. Udruženje se zalaže za zajednicu u kojoj su mladi ravnopravni 

učesnici u donošenju odluka i nosioci pozitivnih promjena. 

(3) Vizija Udruženja je pravedno društvo u kojem mladi imaju prilike da se razvijaju, 

napreduju i aktivno učestvuju u oblikovanju zajednice. Kroz svoje djelovanje, Udruženje teži 

jačanju društvene povezanosti i međusobnog uvažavanja. 

Član 9. 

(Članstvo u Udruženju) 

(1) Član Udruženja može biti državljanin Bosne i Hercegovine ili strano lice koje ima 

stalni ili privremeni boravak u Bosni i Hercegovini, koje dobrovoljno pristupi Udruženju na 

način propisan ovim Statutom. 

(2) Maloljetna lica mogu biti članovi Udruženja. 

Član 10. 

(Pridruženi, punopravni i počasni član Udruženja) 

(1) Pridruženi član Udruženja je lice koje je primljeno u članstvo Udruženja ili 

maloljetni član Udruženja. 

(2) Punopravni član Udruženja je punoljetno lice koje ispunjava jedan od sljedećih 

uslova: 

a) da je jedan od osnivača Udruženja; 

b) da je 2 (dvije) godine neprekidno pridruženi član Udruženja; 

c) da je punopravno članstvo stekao odlukom Skupštine Udruženja, na 

prijedlog Predsjednika Udruženja.  

(3) Počasni član Udruženja je punoljetno lice koje je svojim radom i zalaganjem 

doprinijelo afirmaciji Udruženja. 

Član 11. 

(Postupak učlanjenja) 

(1) Zahtjev za učlanjenje može podnijeti lice koje ispunjava uslove iz člana 9. ovog 

Statuta. 



 

(2) Zahtjev iz stava (1) ovog člana se podnosi u pisanoj ili elektronskoj formi Upravnom 

odboru. 

(3) O prijemu u članstvo Udruženja odlučuje Upravni odbor Udruženja. 

(4) Lica koja su primljena u članstvo Udruženja postaju članovi nakon potpisivanja 

pristupnice. 

(5) Pristupnica sadrži izjavu o prihvatanju pravila Udruženja, prava i obaveza članova. 

(6) Ukoliko lice ne potpiše pristupnicu u roku od 15 dana od dana Odluke o prijemu u 

članstvo, smatrat će se da lice nije primljeno u članstvo Udruženja. 

Član 12. 

(Sticanje statusa počasnog člana Udruženja) 

O sticanju statusa počasnog člana Udruženja odlučuje Skupština Udruženja, na prijedlog 

Predsjednika Udruženja. 

Član 13. 

(Prava i obaveze članova) 

(1) Punopravni članovi Udruženja imaju sljedeća prava: 

a) birati i biti birani u organe Udruženja; 

b) aktivno učestvovati u ostvarivanju ciljeva Udruženja; 

c) biti redovno i pravovremeno obaviješteni o aktivnostima Udruženja; 

d) sarađivati sa ostalim članovima Udruženja; 

e) predlagati odluke i učestvovati u donošenju istih; 

f) koristiti pomoć Udruženja u ostvarivanju prava i sloboda; 

g) istupiti iz članstva Udruženja. 

(2) Pridruženi i počasni članovi imaju prava iz stava (1) ovog člana, izuzev prava iz tačke 

a) i e). 

(3) Punopravni članovi Udruženja su obavezni: 

a) aktivno učestvovati u radu Udruženja; 

b) pridržavati se odluka organa Udruženja; 

c) redovno izmirivati članarinu, ukoliko je ona predviđena odgovarajućim aktom; 

d) poštovati odredbe Statuta i drugih akata Udruženja; 

e) redovno prisustvovati sjednicama Skupštine; 

f) redovno prisustvovati sjednicama Upravnog odbora, ukoliko su članovi istog; 

g) djelovati u skladu sa interesima Udruženja; 



 

h) odgovorno koristiti materijalna i finansijska sredstva Udruženja; 

i) brinuti se o očuvanju imovine Udruženja; 

j) obavijestiti nadležni organ Udruženja ukoliko je došlo do promjena ličnih 

podataka ili drugim okolnostima koje su relevantne za članstvo. 

(4) Pridruženi i počasni članovi imaju obaveze iz stava (3) ovog člana, izuzev obaveza iz 

tačke e) i f). 

Član 14. 

(Prestanak članstva) 

(1) Članstvo u Udruženju prestaje: 

a) istupanjem iz članstva Udruženja; 

b) isključenjem iz članstva Udruženja; 

c) smrću člana Udruženja. 

(2) Član iz Udruženja može istupiti na osnovu pisane izjave o istupanju, koju dostavlja 

Upravnom odboru Udruženja, pri čemu će kao dan prestanka članstva biti smatran dan prijema 

izjave o istupanju. 

(3) Član može biti isključen iz članstva Udruženja ukoliko: 

a) kontinuriano krši Statut i ostale opće akte Udruženja; 

b) ne izvršava svoje obaveze iz člana 13. ovog Statuta; 

c) nanosi štetu Udruženju; 

d) narušava ugled Udruženja; 

e) svojim postupcima onemogućava rad organa Udruženja; 

(4) O isključenju iz članstva iz stava (3) ovog člana odlučuje Upravni odbor Udruženja. 

(5) Članu Udruženja se prije mjere isključenja iz članstva mora ostaviti rok od najmanje 

10 dana za izjašnjenje o pokrenutom prijedlogu za isključenje. 

(6) Protiv Odluke o isključenju, može se izjaviti prigovor Skupštini Udruženja, čija je 

odluka konačna. 

(7) Prigovor iz stava (6) ovog člana odlaže izvršenje odluke Upravnog odbora. 

Član 15. 

(Organi Udruženja) 

(1) Organe Udruženja čine: 

a) Skupština Udruženja; 

b) Upravni odbor Udruženja; 



 

c) Predsjednik Udruženja. 

Član 16. 

(Skupština Udruženja) 

(1) Skupština Udruženja je najviši organ upravljanja Udruženja. 

(2) Skupštinu čine punopravni članovi Udruženja. 

(3) Skupštinu mora činiti najmanje 2/3 lica iz reda mladih. 

(4) Skupština ima sljedeće nadležnosti: 

a) donosi Statut, izmjene i dopune Statuta i druge opće akte određene 

Statutom; 

b) daje saglasnost na pravne radnje preduzete u postupku osnivanja, 

transformacije i prestanka rada Udruženja; 

c) imenuje i opoziva osobu ovlaštenu za zastupanje i predstavljanje Udruženja; 

d) imenuje i opoziva Upravni odbor Udruženja; 

e) donosi Poslovnik o radu Skupštine; 

f) razmatra i usvaja Godišnji plan rada Udruženja; 

g) odlučuje o prestanku rada i drugim statusnim promjenama; 

h) razmatra i usvaja izvještaj o radu Upravnog odbora Udruženja; 

i) odlučuje kao drugostepeno tijelo po žalbama i prigovorima članova; 

j) odlučuje o raspodjeli imovine Udruženja u slučaju prestanka rada istog; 

k) druge nadležnosti u skladu sa Statuom i općim aktima Udruženja. 

Član 17. 

(Predsjednik Skupštine) 

(1) Predsjednik Skupštine se bira iz reda članova Skupštine na mandatni period od 4 

(četiri) godine i može biti biran na navedenu funkciju najviše dva uzastopna mandata. 

(2) Predsjednik Skupštine ne može biti član Upravnog odbora. 

(3) Predsjednik Skupštine u vršenju svoje funkcije: 

a) predstavlja Skupštinu; 

b) saziva Skupštinu i predsjedava sjednicama Skupštine; 

c) potpisuje opće i pojedinačne akte koje donosi Skupština; 

d) brine se o provođenju odluka i akata koje donosi Skupština. 



 

Član 18. 

(Kvorum i odlučivanje) 

(1) Skupština Udruženja raspravlja i odlučuje na sjednicama. 

(2) Sjednice Skupštine mogu biti redovne i vanredne. 

(3) Redovna sjednica Skupštine se održava jednom godišnje i saziva je Predsjednik 

Skupštine ili u njegovoj spriječenosti Predsjednik Upravnog odbora. 

(4) Vanredna sjednica Skupštine se održava po potrebi i to: 

a) na prijedlog Upravnog odbora; 

b) ukoliko to zatraži 1/3 članova Skupštine. 

(5) Na vanrednoj sjednici Skupštine se može raspravljati samo o pitanjima zbog kojih 

je sjednica sazvana. 

(6) O održavanju sjednice Skupštine moraju biti obaviješteni svi članovi Skupštine, 

pisanom ili elektronskom formom, najkasnije 7 (sedam) dana prije održavanja iste. 

(7) Dnevni red sjednice mora biti dostavljen svim članovima Skupštine u pisanom ili 

elektronskom obliku, najkasnije 3 (tri) dana prije održavanja sjednice. 

(8) Sjednice Skupštine mogu biti održane i u elektronskom formatu, koristeći mrežne 

informaciono-tehničke alate za online komunikaciju. 

(9) Odluku o načinu održavanja sjednice Skupštine donosi Predsjednik Skupštine, ili u 

njegovoj spriječenosti Predsjednik Upravnog odbora, uzimajući u obzir sve okolnosti koje 

mogu imati uticaja na održavanje sjednice. 

(10) Da bi se sjednica Skupštine mogla održati, potrebno je da sjednici prisustvuje 

natpolovična većina članova Skupštine.  

(11) Skupština o svim pitanjima, izuzev odluka iz stava (12) ovog člana, odlučuje 

natpolovičnom većinom prisutnih članova. 

(12) Odluku o usvajanju, izmjenama i dopunama Statuta Udruženja, odluku o spajanju, 

podjeli, transformaciji ili prestanku rada Udruženja, kao i odluku o planu likvidacije imovine, 

donosi Skupština 4/5 većinom prisutnih članova. 

(13) Bliže odredbe o načinu rada Skupštine, glasanja, odlučivanja, izbora Predsjednika 

Skupštine i Predsjednika Udruženja, upućivanje poziva za sjednice, vođenju Zapisnika i drugim 

pitanjima od značaja za rad Skupštine uređuju se Poslovnikom o radu Skupštine. 



 

Član 19. 

(Upravni odbor) 

(1) Upravni odbor Udruženja sastoji se od Predsjednika i dva člana. 

(2) Upravni odbor ima sljedeće obaveze i nadležnosti: 

a) upravlja imovinom Udruženja; 

b) raspolaže sredstvima Udruženja; 

c) priprema sjednice Skupštine; 

d) odlučuje o formiranju tijela i radnih tijela Udruženja; 

e) predlaže Skupštini Godišnji plan rada Udruženja; 

f) podnosi Godišnji izvještaj o svom radu Skupštini; 

g) priprema izmjene Statuta i drugih akata koje donosi Skupština; 

h) ostvaruje kontakte i saradnju sa organima javne uprave, drugim 

udruženjima, institucijama, pravnim i fizičkim licima radi ostvarivanja interesa i 

potreba Udruženja; 

i) imenuje predstavnike u Skupštini drugih udruženja, saveza i vijeća čije je 

Udruženje član; 

j) donosi pravilnike od značaja za ostvarivanje ciljeva Udruženja; 

k) odlučuje o prijemu i isključenju lica iz članstva; 

l) donosi Poslovnik o radu Upravnog odbora; 

m) odlučuje o svim drugim pitanjima koja nisu definisana Statutom i ostalim 

općim aktima Udruženja. 

(3) Upravni odbor Udruženja se bira na mandatni period od 4 (četiri) godine.  

(4) Upravni odbor mora biti sačinjen isključivo od mladih osoba. 

(5) Član Upravnog odbora se bira iz reda članova Skupštine i može biti biran na 

navedenu funkciju najviše dva uzastopna mandata. 

(6) Predsjednik Udruženja je istovremeno i Predsjednik Upravnog odbora. 

(7) Predsjednika i članove Upravnog odbora bira Skupština aklamacijom ili tajnim 

glasanjem, o čemu odlučuje Skupština. 

(8) Upravni odbor raspravlja i odlučuje na sjednicama. 

(9) Sjednice Upravnog odbora se održavaju po potrebi, na prijedlog Predsjednika 

Upravnog odbora. 

(10) O održavanju sjednice Upravnog odbora moraju biti obaviješteni svi članovi, u 

pisanoj ili elektronskoj formi. 



 

(11) Dnevni red sjednice mora biti dostavljen svim članovima Skupštine u pisanoj ili 

elektronskoj formi. 

(12) Sjednice Upravnog odbora mogu biti održane i u elektronskom formatu, koristeći 

mrežne informaciono-tehničke alate za online komunikaciju. 

(13) Upravni odbor odlučuje natpolovičnom većinom.  

(14) Bliže odredbe o načinu rada Upravnog odbora, glasanja, odlučivanja, upućivanje 

poziva za sjednice, vođenju Zapisnika i drugim pitanjima od značaja za rad Upravnog odbora 

uređuju se Poslovnikom o radu Upravnog odbora. 

Član 20. 

(Predsjednik Udruženja) 

(1) Predsjednik Udruženja se bira iz reda članova Skupštine na mandatni period od 4 

(četiri) godine i može biti biran na navedenu funkciju najviše dva uzastopna mandata. 

(2) Predsjednik Udruženja u vršenju svoje funkcije: 

a) predstavlja i zastupa Udruženje; 

b) potpisuje opće i pojedinačne akte koje donosi Upravni odbor Udruženja; 

c) usklađuje i koordinira rad Udruženja; 

d) priprema i saziva sjednice Upravnog odbora; 

e) predlaže Skupštini prijem lica u punopravno članstvo; 

f) vrši druge poslove u skladu sa Statutom i općim aktima Udruženja.  

(3) Predsjedniku Udruženja može prestati funkcija i prije isteka mandatnog perioda iz 

stava (1) ovog člana u sljedećim slučajevima: 

a) na lični zahtjev, o čemu se očituje Skupština; 

b) nakon navršenih 30 godina starosti; 

c) u drugim slučajevima, o čemu odlučuje Skupština. 

Član 21. 

(Tijela i radna tijela Udruženja) 

(1) U cilju razvoja i afirmacije, Udruženje može formirati Savjetodavno tijelo 

Udruženja i radna tijela Udruženja. 

(2) Savjetodavno tijelo i radna tijela iz stava (1) ovog člana imenuje Upravni odbor. 

(3) Savjetodavno tijelo je u pravilu tijelo koje daje stručna mišljenja, preporuke i savjete 

u vezi sa: 

a) razvojem politika, strategija i aktivnosti Udruženja; 



 

b) unapređenjem transparentnosti i odgovornosti u radu Udruženja; 

c) poboljšanjem efikasnosti, integriteta i profesionalnih standarda u radu 

Udruženja; 

d) saradnjom sa nadležnim institucijama, regulatornim tijelima i relevantnim 

organizacijama radi ostvarivanja ciljeva Udruženja. 

(4) Članovi Savjetodavnog tijela ne moraju nužno biti članovi Udruženja. 

(5) Radna tijela su u pravilu radni timovi, formirani u cilju realizacije programskih 

aktivnosti i ostvarivanju ciljeva Udruženja iz člana 7. ovog Statuta. 

(6) Bliže odredbe o formiranju radnih tijela, koordinatorima i članovima radnih tijela 

uredit će se posebnom odlukom koju donosi Upravni odbor. 

Član 22. 

(Sticanje i raspolaganje imovinom) 

(1) Udruženje može sticati prihode iz sljedećih izvora: 

a) članarina; 

b) nepovratnih grantova za provođenje projekata; 

c) donacija, dobrovoljnih priloga i poklona fizičkih i pravnih lica; 

d) prihoda od dividendi, zakupnina, honorara i sličnih izvora pasivnih prihoda; 

e) subvencija i ugovora s organima vlasti, javnim institucijama, fizičkim i 

pravnim licima, domaćim i međunarodnim organizacijama; 

f) drugih izvora u skladu sa zakonima. 

(2) Političke stranke ne mogu ni na koji način materijalno i finansijski potpomagati rad 

Udruženja. 

(3) O sticanju prihoda, korištenju imovine i raspolaganju sredstvima odlučuje Upravni 

odbor u skladu sa Statutom i općim aktima Udruženja. 

(4) Udruženje je dužno uredno voditi poslovne knjige u skladu sa zakonima i sastavljati 

finansijske izvještaje, u skladu sa zakonima i drugim propisima. 

Član 23. 

(Postupak donošenja, izmjene i dopune Statuta) 

(1) Inicijativu za izmjenu i dopunu Statuta može podnijeti svaki član Skupštine. 

(2) Inicijativa se podnosi Skupštini, u pisanom obliku i s odgovarajućim obrazloženjem, 

najkasnije 14 (četrnaest) dana prije održavanja sjednice Skupštine. 

(3) Prijedlog za izmjene i dopune Statuta utvrđuje Skupština. 



 

(4) O izmjenama i dopunama Statuta odlučuje Skupština, na način utvrđenim ovim 

Statutom. 

Član 24. 

(Postupak donošenja, izmjene i dopune općih akata) 

(1) Inicijativu za donošenje, izmjene i dopune općih akata Udruženja može podnijeti 

svaki član Skupštine. 

(2) Inicijativa iz stava (1) ovog člana se podnosi Skupštini, u pisanom obliku i s 

odgovarajućim obrazloženjem, najkasnije 14 (četrnaest) dana prije održavanja sjednice 

Skupštine. 

(3) Prijedlog za donošenje, izmjene i dopune općih akata Udruženja utvrđuje Skupština. 

(4) O donošenju, izmjenama i dopunama općih akata Udruženja odlučuje Skupština, na 

način utvrđenim ovim Statutom. 

(5) Opći akti Udruženja moraju biti u skladu sa važećim Zakonima, propisima i 

Statutom Udruženja. 

Član 25. 

(Spajanje i podjela Udruženja) 

(1) Udruženje se može spojiti s drugim udruženjem. 

(2) Udruženje se može podijeliti na dva ili više udruženja. 

(3) Odluku o spajanju, podjeli ili transformaciji Udruženja donosi Skupština, u skladu 

sa članom 18. stav (12) ovog Statuta. 

Član 26. 

(Prestanak rada Udruženja) 

(1) Udruženje može prestati sa radom odlukom Skupštine ili ukoliko se ispune uslovi 

utvrđeni Zakonom. 

(2) Prije donošenja Odluke o prestanku rada Udruženja, Skupština Udruženja je dužna 

donijeti plan likvidacije imovine Udruženja. 

(3) Udruženje će steći uslove za prestanak sa radom ukoliko: 

a) protekne dvostruko više vremena od vremena utvrđenog ovim Statutom za 

održavanja sjednice Skupštine, a sjednica Skupštine nije održana; 



 

b) broj punopravnih članova Udruženja se smanji ispod broja određenim 

Zakonom o udruženjima i fondacijama, a Skupština Udruženja u roku od tri mjeseca od 

dana nastupanja okolnosti ne donese odluku o prijemu lica u punopravno članstvo; 

c) se steknu uslovi u skladu sa važećim zakonskim propisima. 

Član 27. 

(Raspodjela preostale imovine u slučaju prestanka rada Udruženja) 

(1) U slučaju prestanka rada Udruženja odlukom Skupštine, imovina Udruženja će se 

raspodijeliti na osnovu Plana likvidacije imovine. 

(2) Ukoliko je Udruženje uživalo poreske, carinske i druge povlastice, ili je primilo 

budžetske donacije ili donacije od građana ili pravnih lica u ukupnom iznosu većem od 10.000 

KM u prethodnoj ili tekućoj kalendarskoj godini, Skupština ima obavezu donijeti odluku o 

raspodjeli preostale imovine drugom udruženju registriranom u Federaciji Bosne i Hercegovine 

koje obavlja istu ili sličnu statutarnu djelatnost. 

Član 28. 

(Javnost rada i tumačenje Statuta) 

(1) Rad Udruženja je javan. 

(2) Javnost rada se ostvaruje: 

a) javnim održavanjem sjednica Skupštine i pozivanjem na prisustvo javnosti; 

b) pravovremenim obavještavanjem javnosti o radu Udruženja i Skupštine 

Udruženja; 

c) izvještavanjem zainteresovanih strana o radu Udruženja i Skupštine 

Udruženja na lični zahtjev. 

(3) Tumačenje Statuta daje Skupština Udruženja. 

(4) Na pitanja koja nisu uređena ovim Statutom primjenjivat će se odredbe Zakona o 

udruženjima i fondacijama Federacije Bosne i Hercegovine i Zakona o mladima Federacije 

Bosne i Hercegovine. 

 



 

Član 29. 

(Stupanje na snagu) 

Ovaj Statut stupa na snagu danom usvajanja na osnivačkoj Skupštini Udruženja, a počet 

će se primjenjivati od dana upisa u Registar udruženja kojeg vodi nadležno Ministarstvo. 

 

U Tuzli, 28. maja 2025. godine           ________________________ 

    Predsjednik osnivačke Skupštine 

      Igor Gavrilović 


